
DOI 10.48612/IVRRAN/r3fp-tetu-fu63 � Д. Дашдулам (Монгол Улс) 

1932 ОНЫ ЗЭВСЭГТ БОСЛОГЫН НЭГЭН УДИРДАГЧ
САМБУУ ДҮВЧИНГИЙН ТУГИЙН ТАЛААР НЭХЭН ҮЗЭХ НЬ

Товч агуулга: 1932 оны зэвсэгт бослого бол Монголын түүхэнд 
эх сургамж, “хар толбо” юм. Зэвсэгт бослого гарсан шалтгаан нь ард 
түмний дургүйцлээс үүдэлтэй ч бослогын хүрээ даамжрах тусам 
харгислал, хүчирхийлэл болон хувирчээ. Босогчид “Очирбатын яам” 
хэмээх өөрийн гэсэн засаг захиргааны нэгжийг байгуулж, тамга тэмдэг, 
туг, хиур, дуутай байжээ. Үүний тодорхой баримт бол түүхэнд “Самбуу 
дүвчингийн туг” хэмээгддэг туг байдаг. Уг туг Монголын Үндэсний 
Музейн сан хөмрөгт хадгалагдаж байна. Бидэнд одоогоор олдоод буй 
босогчдын цорын ганц туг бөгөөд энэхүү туг, хиур дээр битүү төвөд 
үсгээр бичигдсэн зүйлс олон зүйлийг тодруулж болно. 

Босогчид өөрсдийгээ шашнаа хамгаалах, шамбалын цэрэг хэмээн 
үзэж байсан ч “Самбуу дүвчингийн туг” нь шар өнгөтэй бус, улаан 
өнгийн торгоор хийж, голд нь Соёмбыг байрлуулсан. Эргэн тойрон төвөд 
үсгээр торгыг барласан бичээстэй. Тугны хамт байх хиур дээр хар бэхээр 
төвөд үсгээр битүү бичээстэй бөгөөд утга, агуулга нь бурхныг хамгаалах 
догшин сахиусын айлдварыг буулгажээ. Босогчид чойжин буулгаж, зан 
үйл хийж, догшин сахиусын айлдварыг сонссон тэд туг, хиураа харж, 
өөрсдийгөө сахиусуудаар хамгаалагдсан хэмээн гүн итгэж, биширч 
байжээ. Самбуу дүвчингийн туг, бичвэрүүдийг тайлж уншсанаар тухайн 
цаг үед болсон бослого, босогчид, тэдний итгэл үнэмшил, дотоод мөн 
чанарыг тодруулахуйц үнэтэй эх сурвалж болж байна.

Зэвсэгт босогчид өөр, өөрсдийн туг далбаа, хамгаалагч бурхадтай 
байсан нь тодорхой ч харамсалтай нь хараахан олдоогүй байна. Хэрэв 
олдвол босогчдын орон хийдийн гол сүмүүдийн догшин сахиусуудын 
сургаал байх магадлалтай. Догшин сахиусын айлдварыг сонссон 
босогчид юунаас ч айхгүй зоригтой, сахиусуудын хамгаалалтад учраас 
өөрсдийгөө ялагдашгүй хэмээн итгэж, бурхан шашнаа хамгаалах 
“Шамбалын цэргүүд” хэмээн үздэг байв. Бослогын удирдлага ч тэднийг 
шашнаар итгүүлэхийн тулд элдэв зан үйл хийдэг байв. Самбуу дүвчин 
бол “Очирбатын яам”-ны удирдлагын түвшний хүн учраас хожим 
Улаанбаатарт хүргэгдэн цаазлуулсан. “Очирбатын яам”-ын туг болон 
хиур дээрх бичээсээс үзэхэд, шашны гүн гүнзгий утга агуулга бүхий үгс 

нь догшин сахиус хамгаалж буй хэлбэр, магадгүй түүний оршоох үед 
айлдсан айлдвар гэх саналыг зохиогч дэвшүүлж байна. 

Түлхүүр үг: 1932 оны зэвсэгт бослого, Очирбатын яам, Бүх цэргийн 
жанжин Самбуу дүвчин, шарын буюу Шамбалын цэрэг, МАХЦ, эсэргүү 
нарын толгойлогчид, ДХГ, Самбуу дүвчиний Засгийн газар 

Dashdulam Dashdeleg 

REVISITING THE BANNER OF SAMBU DUVCHING, 
ONE OF THE LEADERS OF THE 1932 ARMED REBELLION”

Abstract: The 1932 armed uprising is a cautionary “dark spot” 
in Mongolia’s history. The cause of the uprising stemmed from the 
dissatisfaction of the people, but as the revolt escalated, it transformed into 
cruelty and violence. The rebels established their own administrative unit 
called “Ochirbat’s Ministry” that had its own stamps, flags, banners, and 
songs, and the “Sambuu Duvchin’s Flag” serves as a proof. Indeed, the flag 
named after him is currently preserved in the collection of the National 
Museum’s. This flag, which is known so far as the only one used by the rebels, 
can reveal many things through the inscriptions on the flag and attached 
banner. The “Sambuu Duvchin’s Flag” is red, not yellow, and has a seal with 
inscriptions in Tibetan script surrounding the Soyombo emblem located 
in the center. Meanwhile, the banner has black ink inscriptions in Tibetan, 
which seem to represent the teachings of wrathful guardian deities. Generally, 
those who heard these teachings and saw the flag being worshiped, strongly 
believed and followed the idea that they were soldiers protected by gods. 
The discovery of the inscriptions on the flag and deciphering the script on 
the banner have provided valuable sources that can help clarify some of the 
murky aspects of history and religion. 

The armed rebel units certainly had their own flags and guardian deities, 
but unfortunately, these are yet to be discovered. If found, it is likely they 
would contain teachings by the wrathful guardian deities of the main local 
temples of the rebels. Those rebels who heard the teachings and believed to be 
under the protection of the wrathful guardian deities were convinced that they 
were invincible and considered themselves “Shambhala soldiers” dispatched 
by gods. Such religious acts were performed to instill faith and belief in the 
rebels. Sambuu Duvchin left a deep mark on the leadership and activities of 
the “Ochirbat’s Ministry.”

Judging by the inscription on the banner attached to the flag of 
“Ochirbat’s Ministry”, the author is proposing that the text imbued with 
courage and deep religious significance is not just a simple teaching, but 
rather a form of protection provided by the guardian deity, possibly the 
words uttered by the guardian deity during its possession that made the rebels 
believe they are protected by its shield.

Key words: The 1932 armed uprising, Ochirbat’s Ministry, General of the 
Armed Forces Sambuu Duvchin, the yellow or Shambala army, Mongolian 
People’s Revolutionary Army, leaders of the counter-revolutionaries, the 
Internal Security Department, the government of Sambuu Duvchin

1932 оны бослого бол Монголын нийгмийн амьдрал бүхэлдээ 
хямралд орж, нийгмийг цочролд оруулсан үйл явдал болсон. Бослого 
хэдэн сар үргэлжлэхдээ Архангай, Завхан, Хөвсгөл, Өвөрхангай, Ховд, 
Увс, Говь-Алтай, Өмнөговь, Булган зэрэг аймгуудыг хамарч богино 
хугацаанд өргөжсөн. Бослого гарсан гол шалтгаануудын нэг нь төр 
иргэдээ ялгаварлан гадуурхаж, шашин шүтэх, оюун санааны эрх чөлөөг 
боомилсонд нийгмийн янз бүрийн давхаргынхан ашиг сонирхлоороо 
нэгдсэнээс гадна олонх нь хүчинд автаж дагацгаасан. Хүчирхийллийг 
нүдээр харж, айж эмээж, балмагдсан тэдэнд амиа авч гарахын тулд 
түүнээс өөр сонголт байгаагүй. 

1932 оны зэвсэгт бослогын тухай: ХХ зууны Монголын түүхэнд 
төрийн эсрэг зэвсэглэн боссон иргэдийн эсэргүүцлийн хурц хэлбэрийн 
илэрхийлэл, нөгөө талаас төрийн эсрэг боссон иргэдэд “Төр төмөр 
нүүрээ” үзүүлж зэвсэгт хүчнээ хөдөлгөн дарсан “гунигт”, сургамжит 
түүх. Зэвсэгт бослого гэнэт нэгэн зэрэг гараагүй, нийгмийн давхаргын 
бүх төлөөлөл оролцсоноороо онцлог. 

1931 оноос зүүнтний явуулсан нийгэм, эдийн засгийн бодлогод ард 
иргэд нь дургүйцэж, нам, төрөөс явуулж байгаа бодлогод шүүмжлэлтэй 
хандаж, угсаа гарал, хөрөнгө чинээнээс хамаарч “феодал агсад” хэмээн 
олноор нь баривчилж, шийтгэж байгаад таатай бус байгаагаа ил, 
далд илэрхийлж байсан ч засаг төр төдийлөн анхаарал хандуулаагүй. 
Харамсалтай нь 1932 оны хавар гэхэд Хөвсгөл, Архангай, Өвөрхангай, 
Завхан зэрэг аймгуудад зэвсэгт бослого гарч төв, баруун хэсгийн өргөн 
уудам газар нутгийг хамарсны дараа л “ухаарсан”.

1932 оны зэвсэгт бослогыг хэрхэн нэрлэх, бүтэц, зохион байгуулалт, 
бүрэлдэхүүн, босогчдын нийт тоо, ялын бодлогын ялгаатай байдал, 
бослогын удирдагчид, нийгэмд учруулсан хохирол, тэр дундаа сэтгэл 

санааны хохирол, алдаа, оноо, сургамжийн талаар цогц судалгаа одоо 
хир хийгдээгүй гэхэд хилсдэхгүй. Мөн бослогод оролцогчдыг цагаатгах, 
эсэх талаар ч судлаачид өөр, өөр байр суурьтай байдаг. [Батсайхан 2007: 
264, Кузьмин нарын 2014:187, Зинамидар 2013: 93, Ганболд 2002 : 46-48, 
Ринчин 2008:19-38, Төгөлдөр: 2023] 

Зэвсэгт бослогыг өнгөцхөн харахад босогчид нэгдмэл зохион 
байгуулалттай бус, зэвсгээр бүрэн хангагдаагүй ч удирдагчдын үг, 
шийдвэрийг чанд дагаж, өөрсдийг нь дагаагүй жирийн иргэд, сургуулийн 
багш, сумын дарга, эмч зэрэг шинэ цагийн боловсон хүчинд хатуу 
хандаж, зэрлэгээр тамлаж, амь насыг нь егүүтгэж, ардын засгийн 
байгуулсан сумын төвийн гэр, байшин, сургуулийг шатааж, үнсэн товрог 
болгож асар их биет хохирлыг учруулсан. Босогчид бүрэн зэвсэглээгүй 
ч зэвсэгт бослогыг дарахаар засгаас илгээсэн цэрэгтэй зоригтой, амь 
хайргүй, шийдмэг тулалдаж, хүн хүчний болон эдийн хувьд багагүй 
хохирол учруулсан. Ингэхэд юу нөлөөлөв? гэх асуулт зүй ёсоор гарна. 
Юуны өмнө босогчид нутаг орны байдлаа сайн мэддэг, “айвал бүү хий, 
хийвэл бүү ай” гэдэгчлэн ялахын төлөө ухрах замгүй. Нөгөөтээгүүр 
ардын засгийг үзэн ядах үзэл нь арилшгүй, хувиршгүй удирдагчдын 
шахалтаар хүний амийг хорооход оролцсон, байлцсан тэдний сэтгэл 
зүй юуг ч хийхэд бэлэн байсан. Учир нь босогчид бурхны шашинтан 
учраас “буруу номтноос” шашин, лам багшийгаа аврах, хамгаалах 
итгэл бишрэлд эзэмдүүлж, лам багштанаас айлдсан айлдварыг 
бурханчлан туйлширсан. Ялангуяа бослогын удирдагчдын айлдвар, 
догшин сахиуснуудыг тахиж, оршоох шашны зан үйл, засал, аравнайлж, 
шидэлсэн хамгаалалт зэрэгт юунаас ч илүү итгэж биширч байсан нь 
тэдний үйлдлээр харагддаг. Түүнээс гадна босогчид “Шамбалын шар 
цэрэг” болсноор хожим энхжингийн оронд үүрдэд оршино хэмээн 
итгэсэн нь зөвхөн шашны итгэгчдийн амиа золихоос айхгүй байлдахад 
нөлөөлсөн. 

 Энэхүү илтгэлдээ, Рашаантын хүрээний босогчдын гол удирдагчдын 
нэг Самбуу дүвчин (Асгатын хүрээний гүрэмч)-ний нэрээр нэрлэгдсэн 
босогчдын “жанжин туг”-ийн талаар тогтож өгүүлье. Монголчууд 
эрт үеэс цэргийн сүр хүчний бэлгэдэл “туг”, “сүлд”, “дарцаг”, хиур” 
хэрэглэж ирсэн уламжлалыг босогчид дагаж гүн агуулга бүхий өөрсдийн 
тугийг бүтээж, шүтэж, тахиж байжээ. 

ХХ зууны Монголын түүхэнд зэвсэгт бослогын улс төрийн түүхийг 
судалснаас Самбуу дүвчний тугийн талаар төдийлөн судлагдаагүй ирсэн. 
Уг тугийн талаар ярихын тулд 1932 оны зэвсэгт бослого хэрхэн эхэлж, 

Самбуу дүвчний гэгдэх “Очирбатын яам”-ны туг хэзээ бүтээгдсэн байж 
болохыг тодруулъя. 

1932 оны бослого эхэлсэн нь: 1928-1932 онд засгийн эрхийг барьсан 
зүүнтний явуулсан нийгэм, эдийн засгийн бодлогыг 1931 оны үеэс 
эсэргүүцэх хандлага гарах болсон. Тухайлбал, Тариатын лам нар хүрээ 
хийддээ шашны зан үйл сор залах, Банчин Богдод тусгай нууц зарлага 
явуулж харилцаж байсан, Банчин Богдоос удирдлага зааврыг авч эсэргүү 
бүлгэмийн хөдөлгөөн гаргахаар завдаж байсан [БНМАУ 1956:128] нь 
“илэрч” шийтгэгдсэн. Баривчлагдсан лам нарын мэдүүлэгт, тэдний үйл 
ажиллагааг Банчин Богд удирдаж, өөрийн биеэр цэрэг удирдан ирэх 
мэтээр мэдүүлж, Санжай лам, Эрэгдэлбүрэлбүү, хувилгаан Шаравжамц 
нарын 58 хүн холбогдон шийтгүүлжээ. [Монгол улсын түүх. (XX-XXI 
зуун). II боть 2023: 265].

1931 оны 9 дүгээр сард Хөвсгөл аймгийн төвд Баянгол хүрээний 
гавж, аграмба Цэрэнжав, Жалханз хүрээний хувилгаан Гунгаажав, 
Асгатын хүрээний гүрэмч Самбуу дүвчин зэрэг 11 хүн цугларсан байна. 
Цэрэнжав зэвсэгт бослогын бэлтгэл ажлыг толгойлов. 1931 оны эцэст 
Цэрэнжав баригдсан тул 1932 оны 1 дүгээр сард Жалханзын хүрээнд 
бослого зохион байгуулах ажил Самбуу дүвчний гарт шилжжээ. Самбуу 
дүвчин Рашаантын хүрээний гавж Сандагдоржийг өөрийн штабын 
даргаар, улс төр, шашны даргаар ловон Шагдарыг томилжээ. [Кузьмин 
нарын 2014:41].

1932 оны 4 сарын 10-нд Хөвсгөл аймгийн Рашаантад зэвсэгт 
бослогын төв штаб хуралдаж, мөн сарын 12-нд бослого гарахаар товлож, 
Рашаантад чойжин Эрэгдэндагвын удирдлагаар 300 хүн, Хялганатад 
Доржпалам, ловон Шагдар нарын удирдсан 150 хүн, Асгатад Самбуугийн 
удирдсан 100 хүнтэй отрядууд бослогыг эхлүүлэхээр шийдвэрлэж ёсоор 
болжээ. Босогчид 4 дүгээр сарын эцэс гэхэд 1000 гаруй цэрэгтэй болж 
[Цэрэнбалжир 1990: 20-21], Ц.Жамцыг цэргийн жанжнаар томилон 
салбар хэсгүүд томоохон хүрээ, хийд дээр төвлөрсний нэг Рашаантын 
хүрээний босогчдыг гүрэмч Самбуу дүвчин удирджээ. 

Самбуу дүвчин гэж хэн бэ? Чимэдийн Самбуу Засагт хан аймгийн 
Ахай бэйсийн хошуу буюу одоогийн Хөвсгөл аймгийн Тосонцэнгэл 
суманд 1897 онд төрсөн. Багаасаа лам болж, 1932 онд Асгатын хүрээний 
гэсгүй болсон. Түүнийг их сүсэг бишрэлтэй, ширүүн зантай, хэлэмгий, 
монгол, төвөд хэл мэддэг, бичгийн чадвар сайн, хүрэн тэрмэн дээл 
өмсдөг, дээлийн бүснээс хоёр ташаа руу цацаг унжсан шар өнгийн 
“гяраг” бүс бүсэлдэг хүн байсан тухай түүнийг сайн мэдэх хүмүүс 



Монголчуудын соёлын өв: гар бичмэл ба архивын баримтын цуглуулга - VI 63

дурсжээ [Зинамидар 2013:122]. Мөн Самбууг гэсгүй, гэвхүй, гүрэмч 
хэмээн тэмдэглэсэн байх. Гэсгүй [Цэвэл 1990: 171], гэвгүй нь шашны 
хурлын хуврагуудыг баримтлан захирах албан тушаал [Цэвэл 1990: 167] 
бөгөөд сүм хийдийн гол албан тушаалтны нэг. Гүрэмч гэдэг нь засал 
хийдэг [Цэвэл 1990: 166] санваартан бөгөөд чойжин хэмээн өргөмжилнө.
[Кузьмин нарын 2014: 80] Самбуу нь гүрэмч тул босогчдыг итгэн 
дагуулахад дөхөм байсан нь тодорхой.

Самбуу дүвчин 1931 оны үеэс зэвсэгт бослогыг бэлтгэхэд идэвхтэй 
оролцсон, “Хувьсгалын эсэргүү хөдөлгөөнийг удирдуулахаар 3 хүнийг 
томилж Банчин Богдод батлуулахаар явуулсан гурван хүний нэг, баруун 
дөрвөн аймагт гарсан 1932 оны зэвсэгт бослогын удирдагчдын нэг аж. 

Ардын засгийн газраас бослогыг дарахаар томилогдсон Бүрэн эрхт 
комисс бослогын гол хүчийг 1932 оны 8 сард дарснаас хойш жанжин 
Самбуу дүвчин үлдсэн цөөхөн босогчдын хамт уул хадаар нуугдан 
бүгж байгаад 1932 оны 11 сард Булнайн нуруунаас баригджээ.  Мөн 
зарим эх сурвалжид 10 сард Аюузана, Самбуу дүвчин нарыг баривчлав 
[Цэрэнбалжир 1990: 69-70] гэх зэргээр зөрүүтэй тэмдэглэсэн байдгийг 
нягтлууштай. 

1932 оны бослогын удирдагчдыг баривчлан Улаанбаатар хотноо авчирч 
гянданд хорьж байх үеийн гэрэл зураг (1932 он). [ТЕГ-ын Тусгай архив]

Бослогыг ажихад бослого өргөжихийн хэрээр босогчид дээрэм 
тонуул, хүчирхийлэлд гаршиж, жирийн иргэд, сумын удирдлага, багш, 
төрийн албаны хүмүүсийг харгислан тамлаж алах нь ердийн гэмээр 
болж, баригдсан албан байгууллагын албан хаагчид, хамтралын 
ажилчид, намын гишүүд, улаан цэргийн жагсаалын цэргүүдийн зүрхийг 
амьдаар нь сугалан авч [БНМАУ 1956: 136] энгийн иргэдийг сүрдүүлэн 
талдаа татах, дайны тэнгэр, догшин сахиус, цэргийн тугаа тахиж 
“цэнгүүлж” шашны зан үйл хийдэг байсан. 

Бослогыг дарах Засгийн газрын бүрэн эрхт төлөөллүүд тухайн газар 
орон, бослогын байдлыг харгалзан шийдвэрээ гаргаж байжээ. 1932 оны 
7 дугаар сараас бослогын удирдагчдыг газар дээр нь буудаж шийтгэлгүй, 
төвд авчрах шийдвэр гаргасан. Энэ нь бослого харьцангуй дарагдсан, гэм 
бурууг олны өмнө шүүн тасалж шийтгэх нь нийгэмд нөлөөтэй гэж үзсэн 
болов уу. Бослогын 39 удирдагчдыг нийслэл Улаанбаатарт авчирч Төв 
гянданд хорьж, 1933 оны 4 сарын 19-30-нд Төв театр (Бөмбөгөр ногоон) 
-ын байранд нийтийн өмнө өдүүлсэн хэргийг байцааж, гэрчүүдээр 
нотлуулж, шүүн тасалжээ. [Ардын үндэсний эрх 1933] Самбуу дүвчин 
1932 оны 10, 11 сарын орчим баригдсан гэж үзвэл шоронд 5-6 сар 
хоригджээ.

Шүүх хуралд Самбуу дүвчин, Түгж жанжин, Сумьяа жанжин, 
Аюурзана, тарнич лам Ёндон, намын гишүүн Шагдар, Самбадив 
жанжин, Түмэнбаяр жанжин, Бадрах жанжин, Норовсамбуу жанжин, 
Жамц жанжин, Магнай жанжин, Очирбат жанжин, Жур жанжин, 
Тарваа жанжин, Очирбатын яамны нарийн бичгийн дарга, хачин 
царайт Жамсрандорж, Дармаа жанжин, хамбо гэгээн Очиржанцан зэрэг 
бослогын гол удирдагчдыг шүүн яллаж, гэм бурууг тогтоон ялласан. 
Дээр дурдсан “Очирбатын яам”-ны удирдлагад Буриад, Жамсран, 
Цэрэндаш, Гонгор, Дандар нараас гадна Самбуу дүвчин (Ерөнхий 
жанжин — Д.Д) үүргийг гүйцэтгэж байсныг босогчид гэрчилснээс гадна 
өөрийн туг, тамга, хамгаалагч догшин сахиус нь анхаарал татдаг. 

Монгол улсын Үндэсний архивын Кино, гэрэл зураг, дуу авиа, 
бичлэгийн архив, ТЕГ-ын Тусгай архивын сан хөмрөгт бослогын 
удирдагчдыг шоронд хорьж байх үед дарсан гэрэл зургуудын дотор 
“Бослогын удирдагч Самбуу дүвчин” гэсэн тайлбартай хэдэн гэрэл зураг 
байдгаас гартаа туг барьсан нэгэн зураг сонирхол татдаг.

Учир нь түүний барьсан туг “жанжны туг” гэхээсээ “Очирбатын 
яам”-ны туг байх магадлал өндөр тул эрэл хайгуулал хийсний эцэст 
Монголын Үндэсний Музейн сан хөмрөгт байгааг илрүүллээ. Сан 

хөмрөгийн бүртгэлд “Хэлмэгдүүлэлттэй холбоотой үзмэрийн жагсаалт” 
(1920-1990 он)-ын дотор “Самбуу дүвчингийн туг” нэрээр бүртгэгдэн 
хадгалагджээ. 

“Очирбатын яам”-ны 
Цэргийн жанжин Самбуу дүвчин 

(1933 он)

“Очирбатын яам”: Бослогын удирдагчдын эрхээ хэрэгжүүлэхэд 
чиглэсэн цомхон бүтэц бүхий засаглалын хэлбэрийг агуулсан байгуулал, 
товчхондоо босогчдын “Засгийн” газрын Цэргийн яамны үүргийг 
гүйцэтгэж байсан. Босогчдын дунд “Шашныг мандуулагч, амьтныг 
жаргуулагч Очирбатын яам” гэдгээрээ алдартай бөгөөд яамны дээд 
удирдлага лам Самбуу дүвчин, гавж Сансрай нарын гарт байсан. Яамны 
чойжин нь Эрэндэндэв, цэргийн хэргийг тайж Дамдинсүрэн, С. Буриад 
дарга байсан. [Кузьмин нарын 2014: 76]. 

Самбуу дүвчин босогчдын дунд нөлөө бүхий учраас “Очирбатын 
яам”-ыг удирдаж, Бүх цэргийн жанжнаар тодорчээ. Бослого гарсны дараа 
орон даяар уг яамны талаарх мэдээлэл, цуу үгс жирийн иргэдэд томоохон 
байгууллага мэт төсөөлөгдсөн ч үнэндээ тийм биш байсан. “Айсан хүнд 
аргал хөдөлнө” гэдэг шиг баруун хязгаарт “Шамбалын цэргүүд” ардын 
засгийг унагасан гэнэ гэх цуу ч тэдэнд зарим талаараа эерэгээр нөлөөлж 
байлаа. Үүнээс үзэхэд босогчид өөрсдийн гэсэн “засаг”-тай, засаглалаа 
хамгаалах чойжинтой, догшин сахиусаар хамгаалах зан үйл хийдэг 
байсныг тэдний мэдүүлгээс харж болно. Мөн тэд өөрийн туг, тамгатай 
байсан. 

Судлаачид “Очирбатын яам”-ны туг, хиур, тамганы талаар анзаарч 
ирээгүй нь улс төрийн түүхийг голлон судалдаг байсантай холбоотой 



Культурное наследие монголов: рукописные и архивные собрания - VI66

болов уу. Тус яамны туг Монголын Үндэсний Музейн сан хөмрөгийн 
бүртгэлд дараах байдлаар бүртгэгджээ. Бүртгэлд хэзээ сан хөмрөгт, 
хэнээр, хэрхэн орсон нь тодорхой бус. Магадгүй бослогын баримтууд 
тухайн үеийн ДХГ-т хадгалагдаж байгаад “Хувьсгалын музей” 
байгуулагдах үед шилжиж ирсэн болов уу. 

Хэлмэгдүүлэлттэй холбоотой үзмэрийн жагсаалт (1920-1990 он)

Д/д Үзмэрийн
нэр Тодорхойлолт Тоо 

ширхэг Хэмжээ Холбогдох нэр, 
газар, он цаг

1 Самбуу 
дүвчингийн 

туг

Хүний нүд бүхий цагаан 
даавуугаар оёсон, бөөрөнхий 

догтой, хар хүрээтэй 
улбар шар торгоор хийсэн. 
Соёмбыг туг зүүсэн. Янз 
бүрийн хадаг яндартай 

модон голтой туг. Туг болон 
хадаг дээрээ төвд үсэгтэй.

1 Өргөн: 
80см, 

Өндөр: 
100см

БНМАУ-ын үе 
(1924-1992) он 

Эcэргүү 
Самбуу дүвчин

Илтгэлд, бослогын удирдагч Самбуугийн нэрээр нэрлэгдсэн тугийг 
судалгааны эргэлтэд оруулж, утга агуулгын талаар санал дэвшүүлж, 
дагалдах хиурын бичвэрийн тайлбарлахыг оролдлоо. 

Монголын Үндэсний Музейд хадгалагдаж буй
 Самбуу дүвчингийн туг [Монголын Үндэсний Музей]

“Самбуу дүвчингийн туг”-ийг даавуунд ороож олон жил хадгалсан 
учраас өнгө хувирч муудаагүй, ус, чийгт автаагүй, мэрэгч амьтанд 
гэмтээгүй өөрөөр хэлбэл механик гэмтэлд ороогүй харьцангуй сайн 
хадгалагдаж иржээ. Дагалдах зүйлд үзвэрийн танхимд дэлгэж үзүүлсэн 
тэмдэглэлгүйгээс үзэхэд нийтэд дэлгэж үзүүлсэн удаа үгүй бололтой.

Тугийн ишний урт, босоогоор унжсан байдлаас үзвэл, Монголын 
Үндэсний Музейн сан хөмрөгт “Самбуу дүвчний туг” хэмээн 
бүртгэгдсэн туг нь 1932 оны зэвсэгт бослогын удирдагчдын гэм бурууг 
шүүх үеэр авсан Самбуу дүвчний гартаа туг барьж авахуулсан гэрэл 
зургийн туг мөн хэмээн үзэж байна. Уг туг бослогын удирдагч Самбуу 
дүвчингийн “хувийн” туг бус, харин “Очирбатын яам”-ны туг учраас 
жанжнаар нь бариулан зогсоогоод баримтжуулсан болов уу. Гэхдээ 
музейд хадгалагдаж буй тугийн орой өөр, зарим нэг зүйл дутуу байгааг 
анхаарууштай. 

Музейн сан хөмрөгт хадгалагдаж байгаа туг нь цэргийн туг болохыг 
эргэн тойрон эмжсэн хар эмжээрээс харж болно. Эртний монголчуудын 
хар сүлдний уламжлал, бэлгэдлийг дагаж бослогыг амжилттай явуулах 
үүднээс хийсэн нь гарцаагүй. 

Улаан өнгө бүхий ишинд дөрвөн тал нь хар эмжээр бүхий улаан 
торгоны төвд шар өнгийн торгоор соёмбо бүхий сүлд тугтай. Мөн гурван 
өнгийн эмжээр бүхий цагаан гурвалжин даавуун дээр төвөд үсгээр 
битүү бичсэн бичвэртэй хиур, оройн хэсэгт олон хадаг уясан нь тоолох 
боломжгүй үжирч элэгдсэн байна. Сүлд тугийн дээд хэсэгт мэлмий 
дүрсэлсэн шинэвтэр дог, улаан цацтай. Уг зүйлийг сүүлд нөхөж хийсэн 
болов уу. 

     
 Самбуу дүвчингийн тугны оройны ялгаатай хэсэг

Учир нь дайн тулаанаас өдий хүртэл замыг туулсан гэхэд оройн хэсэг 
шинэвтэр бөгөөд гэрэл зурагт сүлдний орой дээр жад өлгөсөн байдаг. 
Үүнийг монголчууд “сүлдний жад” гэдэг бөгөөд дайчин эр зориг, амин 
сүлдний илэрхийлэл юм. 

 
     

Сүлд тугны ерөнхий байдал

Сүлд туг нь 80х100 хэмжээтэй, 5-6 см хар эмжээр бүхий улаан торгон 
дэвсгэртэй, төв дунд соёмбыг шар торгоор зээглэн шагласан, голд нь урт 
шар бүчтэй. Бүч нь тугийг ороож уях зориулалттай болов уу. 

Өндөр гэгээний зохиосон Соёмбо нь “Үзсэн төдий сайн мөрийг өгөн 
зохиохын дээд” гэсэн гүн утга, бэлгэдлийг илэрхийлдэг. Богд хаант улс, 
Ардын засгийн үед төрийн далбаанд гүн утга агуулгаараа уламжлагдан 
орсон. Сүлдний нар сарны дээр, бидний ойлголтоор гурван дөлтэй 
гал мэт ойлгогдож ирсэн машид нарийн сэтгэлийн бэлэг тэмдэг гурав 
мушгирсан дүрс бүхий “надаа” нь “Очирбатын яам”-ны туганд соёмбын 
анхны эхээр бүтээгджээ. Дашрамд, соёмбын дээрх “надаа” нь 1945 
он хүртэл төрийн далбааны шинэ загвар батлагдах хүртэл тогтвортой 
залагдаж ирсэн. 

“Очирбатын яам”-ны улаан туг нь бослогын зорилго, тэмцлийн утга 
учрыг илэрхийлж, босогчдыг зоригжуулах, шашны хамгаалах шившлэг, 
дом бүхий төвд үсгээр битүү бичсэн бичвэрүүдтэй. Тухайн бичвэрүүдийг 
тайлж уншиж хараахан амжсангүй. 

Тугны дээд тал 
харагдах байдал 

   
Далбаан дээр бичсэн шашны агуулгатай бичвэрүүд

Энэ талаар доктор С. Л. Кузьмин, Ж. Оюунчимэг нар дараах 
сонирхолтой зүйлийг өгүүлжээ. “Яам” (Очирбатын яамыг хэлжээ-Д. Д) 
өөрийн тамга, хамгаалагч бурхны хөрөг, тугтай болов. Туг дээр “шар 
цэргүүдээр Банчин Богдын төлөөлөгч болох хутагт, хувилгаанууд 
удирдана” [Кузьмин нарын 2014: 77] гэсэн үсэг бичсэн байна. Отрядын 
даргуудыг жанжин гэнэ. Отрядууд хоорондоо ялгах туг, тэмдэгтэй 
байжээ. Жишээлбэл, Түмэнбаяр байцаалтан дээр, туганд Лхамо бурхны 
зураг байсан гэж мэдүүлэв. Содномтой тулалдсан байлдааны үед “шар 
цэргүүд” нэг шар, хоёр цагаан туг барин, зүүн мөрөн дээр ялгах тэмдэг 
болгож, цагаан даавуу зүүж байсан буюу өөр тохиолдолд тусгай шар 
зангиа хүзүүнд уядаг байна [Кузьмин нарын 2014: 77] гэжээ. 

Дашрамд сонирхуулахад, тус яамны тамгыг 1932 оны 4 сарын 24-нд 
Гиваапэлийн удирдаж явсан цэргийн тусгай отрядын дарга, Дарга нарын 
сургуулийн захирал Я. Батаа, сургагч Е. Н. Исаков нар “Очирбатын 
яам”-ны бичиг баримтын зарим хэсгийн хамт олзолж, ДХГ-ын Дорж, 
Насантогтох нарт дамжуулжээ. Үүнээс үзэхэд “Очирбатын яам” бослого 

эхлээд тун удалгүй тамгаа олзлуулсан бололтой. “Очирбатын яам”-
ны тамга одоо Монголын Үндэсний Музейн сан хөмрөгт хадгалагдаж, 
үзмэрийн танхимд дэглэгдэн байна.

“Очирбатын яам”-ны тамга

1932 оны зэвсэгт бослого нь лам нарыг хавчих, хөрөнгийг нь хураах, 
сүм хийдэд татвар ноогдуулах, шашны үйл ажиллагааг хүчээр зогсоох 
зэрэг социалист бодлогын хэт туйлшралын эсрэг гарсан. Тиймээс 
бослогын гол зорилго ардын засгийг унагахад чиглэгдсэн бөгөөд 
ардуудын бурхны шашны итгэл бишрэлийг ашиглах замаар талдаа татаж, 
зан үйлээр дамжуулан тэднийг зоригжуулж байсныг дээрх тугийн хамт 
уясан гурвалжин хиурын бичвэрээс харж болно. 

Түүхийн баримтаас үзэхэд, тухайн үеийн босогчдын туг нь үндэсний 
бэлгэдэл, шашны өнгө аясыг хослуулсан, гүн агуулга бүхий дүрслэл, 
дом, шившлэг бүхий догшин бурхдыг дүрсэлсэн байсныг бичвэрүүдээс 
ухаж болно. Дайны онгод, тэнгэрийг тахиж, шүтэж ялалтад хүрэх тул 
монголчуудын уламжлалт цэргийн туг хиураас санаа авч хийжээ. Зөвхөн 
сүлд тугийн бичээснүүдээр ч олон зүйлийг тайлах боломжтой. 

“Самбуу дүвчний туг”-ийг Монголын Үндэсний Музейн сан 
хөмрөгөөс ил болгож, утга агуулга, шашны бэлгэдэлийн талаар 
судалгаа хийж, тугны хамт байх хиурыг анхлан илрүүлж судалгааны 
эргэлтэнд орууллаа. Хиур дээр бичсэн төвөд бичвэрийг тайлж 
уншсанаар босогчдын үзэл хандлага, мөн чанарыг нээхийг оролдож, 
санал дэвшүүлсэн нь 1932 оны зэвсэгт бослогын түүхийн зарим бүрхэг 
зүйлийг тодруулах, бурхны шашин хүмүүсийн хоорондын хамаарлыг 

нягтлахад дөхөмлөх болов уу. Мөн босогчдын түүхэн сэтгэл зүйн 
байдлыг тодруулах, бослогын удирдагчдын бурхан номын хүчээр 
босогчдыг зоригжуулж, шүтлэг бишрэлээр дамжуулан босогчдыг 
айдсаас ангид орчныг үл мэдрэн тулалдах далдын хүчийг бий болгоход 
сүлд тугийг ашиглаж байсан. Энэ нь бослогын дарахаар ирсэн Засгийн 
газрын цэргүүдийн сүр хүч, байлдааны зэвсгээс үл эмээх дотоод итгэл, 
хүчийг өдөөн босгож байсан. 

Бослогын удирдагч Самбуу дүвчин гүрэмч тул нөлөөлөх боломж 
их, нөгөөтээгүүр босогчдын дунд чойжингууд байсан. Бослого гарах 
шалтгааны нэг нь бурхан шашнаа хамгаалах чинхүү сэтгэлээс үүдэлтэй 
тул, босогчид Соёмбот сүлдэндээ залбирч, бурхны шашны догшин 
сахиусны аврал ивээлд багтахыг хүсэмжилсэн зан үйл тэдэнд их ойр 
байсан болов уу. Ялангуяа чойжин буулгаж, баривчлагдсан сургуулийн 
захирал, багш, өөрсдийг нь эсэргүүцсэн залуусын зүрхээр тугаа тахиж 
байсан нь тэднийг юу ч хийхээс буцахгүй болгосон. Босогчдын дэндүү 
харгис үйлдлүүд нь эргээд харгислалыг төрүүлж, босогчид зарим үед 
өөрийгөө ч хянах чадваргүй болж байсныг тэдний хийсэн үйлдлээс харж 
болно.

“Самбуу дүвчингийн туг”-ны хамт дагалдах хиурын төвөдөөр бичсэн 
бичвэрийг Өндөр гэгээн Занабазарын нэрэмжит Монголын бурхны 
шашны их сургуулийн багш, доктор Д.Лхагвасүрэн монгол хэлнээ 
хөрвүүлэн буулгаж судалгаанд арвин их дэм болсоныг онцлон талархья. 

 

“Самбуу дүвчингийн туг”-тай хамт байх хиур дээрх бичвэр 

Уг хиур хөхөмдөг нимгэн торгон дээр хүрээ гаргаж оёсон цагаан 
даавуун дээр төвөдөөр 19 мөр бүхий маш нямбай бичсэн бичвэртэй. 
Бичвэрүүд тод, балархай, бүдэг зүйл үгүй. Бичвэрийн ерөнхий агуулга нь 
босогчдыг хамгаалсан сахиусын айлдвар, хамгаалалт аж.

 Бичвэрийг хөрвүүлсэнийг толилуулъя.
“Багш, Очирваань, Дайны тэнгэрийн хаан хаан баатар цэргийн ноёны 

зүүнд ... урд гэгээн алдарт луун хөвхөлзөөнт, баруунд эд хав яруу алдрыг 
буулгагч, хойно төрөлхтний амийг гаргагч, зүүн урд амь таслагч, баруун 
урд төрөлхтөн өөрийн хувьт, баруун хойно хөх алаг шувуут, зүүн хойно 
... бөгөөд өмөг садан есүүл, номын сахиус, тэнгэр мангас, найман аймаг 
орны тэнгэр, нөхөр сэлт бүгдээр баясан шүтэх эд нугууддаа батад орш.

Бурханы шашныг арван зүгт дэлгэрүүлэгч
Цог төгс багшийн лагшин нас батжин
Бид бүхэн багш шавь, өглөгийн эзэд нөхөр сэлтэд
Өвчингүй урт нас, амар жаргалангийн хотол чуулган
Цог учрал, яруу алдар, аман хишиг дэлгэрүүлэх ба
Өвчин ад, үгүйрэл хоосрол, хэрүүл тэмцлийг амарлиул.
Хүн, малын өвчин тэргүүтэн харшлах шалтгаан бүхэн
Хяруу мөндөр, ган зуд, араатан чоно тэргүүтэн
Үл зохилдох шалтгаан барцад саадыг няцаах ба
Хар зүгийн муу бүхнийг амарлиулан зохио
Зээ
Дайны тэнгэр догшид та нугууд бээр
Бид бүхэн нөхөр сэлтийг
Муу бүхнээс харуулдан зохио
Шөнө гурвантаа манан зохио
Араас нөмөрлөх нөөлөг бол
Цааш явахад үдүүл бол
Нааш ирэхэд угтуул бол
Харанхуй газар бамбар бол 
Ус гатлахад гүүр бол
Хаданд авирахад гишгүүр бол
Аян замд явахад итгэл минь бол
Дайсан чөтгөр, халдварт өвчин дайн хямралдаан
Хэл ам хэрүүл шуугиан үгүй болго
Хулгай дээрэм үгүй
Санасан хэргийг түргэнээ бүтээ
Дайны тэнгэр нөхөр сэлтээр

Урьдын дайсныг угаар нь тасал
Ирээдүйн дайсныг няцаан буцаа
Одоогийн дайсныг үнсэн товрог болго
Дайснаас ялах үйлсийг зохио
СО СО ЛХА ЖАЛ ЛО
Өлзий хутаг орших болтугай” гэжээ.

Дээрх бичвэр бол босогчдын сахиусанд даатгасан хамгаалалт 
байжээ. Айлдварын гол агуулга нь 

	       “Дайны тэнгэр нөхөр сэлтээр
Урьдын дайсныг угаар нь тасал 
Ирээдүйн дайсныг няцаан буцаа
Одоогийн дайсныг үнсэн товрог болго” хэмээн догшин 

сахиуст аминчлан залбирч, хүсэмжлэн мөргөсөөр ардын засаг төрийг 
“үнсэн товрог болгоно” хэмээн гүн итгэж биз. Дээрх зүйлийг олонтоо 
уншихаар итгэл төрөх нь ч аргагүй биз. 

“Очирбатын яам”-ны төгсгөл: Бослого гарснаас дөрөв хоногийн 
дараа, 1932 оны 4 сарын 14-нд МАХН-ын Төв Хорооны нарийн бичгийн 
дарга нарын зөвлөгөөний 19 дүгээр тогтоолоор Хөвсгөл аймагт гарсан 
эсэргүү хөдөлгөөнийг дарах Засгийн газрын бүрэн эрхт комиссыг 
байгуулж Ж. Лхүмбээр даргалуулан, гишүүдэд Санжмятав (Цэргийн 
яам), Г. Цэдэн-Иш (Эвлэлийн Төв Хороо), С. Гиваапэл (ДХГ-ын орлогч 
дарга, Б. М. Дубровский (ДХГ-ын сургагч) нарыг томилжээ. 

Босогчид 4 сарын 15 гэхэд Рашаант, Хялгант, Наран, Намнан зэрэг 
хүрээ хийд, Рашаант, Их уул, Баянсант, Архангай аймгийн Цэцэрлэг, 
Намнан, Баянцагаан сумдын захиргаа, хоршоо, сургууль, “Стормонг”-
ийг эзлэн авч бараа таваарыг дээрэмдэн тонож, орон байшинг галдан 
шатааж, албан хаагч, нам, эвлэлийн гишүүдийг өөрийн талд элсэн 
орохыг шаардаж, зөвшөөрөөгүй хүмүүсийг улаан хувьсгалч хэмээж 
зэрлэгээр тамлан алж байсан. [Дүйнхэржав 2003: 18] Тамлахдаа ой 
тойнд багтамгүй харгисаар амьдаар нь зүрхийг нь сугалж тугаа тахиж 
байсан байдаг. Ийм нөхцөлд бослогыг дарах бүрэн эрхт комиссынхон 
бололцоотой бүх аргыг хэрэглэж дарсан. 1932 оны зэвсэгт бослого 4 сард 
ар, араасаа гарч хагас жил шахам үргэлжилсэн бөгөөд, мөн оны 10 сард 
Самбуу дүвчинг хэсэг босогчдын хамт баривчлан Улаанбаатарт авчирчээ. 

Самбуу дүвчинг шүүсэн нь: 1933 оны 4 сарын 19-30-ны өдөр 
Улаанбаатар хотын Төв театрын байранд шүүх таслах ажиллагаа 
болж, Босогчдын удирдагч гэх 39 хүний хэргийг шүүн хэлэлцсэн. 
Үүнд, Ч. Самбуу, С. Буриад, Очиржанцан, Б. Аюурзана, Б. Түгж, 

Буяндэлгэр, Ц. Жамц, Тарва нарын 39 хүн холбогдсон. Ялын зүйл анги 
нь Ардын засгийн эсрэг, Японы ашгийн төлөө, сумдыг сүйтгэн устгасан, 
дээрэмдэлт, тамлалт, цаазлалт явуулснаа хүлээн зөвшөөрчээ.[Кузьмин 
нарын 2014: 136]. Самбуу дүвчин эцсийн үгэндээ, “Банчин Богд залран 
ирнэ гэдэгт итгэж, олон муу хэрэг хийснээ хүлээн зөвшөөрсөн. Дээд 
шүүхээс гол удирдагч болох 18 (8 жанжин) хүнийг цаазалж, 15 хүнд 
шоронд ял эдлүүлэхээр шийтгэж, насанд хүрээгүй гэж 14 настай 
Жамьянгарав, Б. Очиржанцан нарыг сулласан. [Кузьмин нарын 2014: 
138] Үүнээс үзэхэд Самбуу дүвчиний өдүүлсэн хэрэг ноцтой учраас 
цаазалсан нь тодорхой. 

“Тус улсын баруун аймгуудад 22 (1932) онд хувьсгалын эсэргүү 
хөдөлгөөнийг удирдан явсан гэмт хэрэг бүхий 39 хэрэгтний тухай ялын 
төлөвлөгөө”- ний “Хувьсгалын эсэргүү байгууллагын улс төрийн талаар 
гүйцэтгэх мөрийн хөтөлбөр ба мөн гадаадын төвтэй харилцаж байсан 
тухай” хэсгийн Самбуу дүвчинтэй хамаарал бүхий зүйлд, “... Рашаантын 
хүрээнд шинэ засгийг байгуулж Очирбатын яам гэж нэрлэсэн. Самбуу 
дүвчин нь Рашаантын хүрээг эсэргүү хөдөлгөөний төв болгосны дээр мянга 
гаруй хүнтэй 7 ихээхэн эсэргүү отрядтай болж чадсан болно. Өвөрхангай 
аймгийн 5 сум ба Завхан аймгийн 8 сумыг эзэлж чадсан болно” [БНМАУ 
1956: 133-136] зэргээр гэм бурууг тогтоосон байдаг. Магадгүй дээрх 
олон хүнийг богино хугацаанд нэгтгэхэд, “Очирбатын яам”-ны туг хиур, 
зоригжуулсан бичвэр, шашны зан үйл нөлөөлсөн нь гарцаагүй. 

ДҮГНЭЛТ
Судалгаагаар Монголын Үндэсний Музейн сан хөмрөгт байгаа 

“Самбуу дүвчингийн туг”-ийг “Очирбатын яам”-ны туг хэмээн үзэж, 
цаашид судалгаанд “Очирбатын яам”-ны туг хэмээн нэрлэж хэвших 
саналтай байна. Мөн зэвсэгт бослогын отрядууд өөр, өөрсдийн туг, 
бурхадтай байсан нь дамжиггүй, харамсалтай нь одоо хүртэл бусдыг нь 
олж чадаагүй байна. Хэрэв олж тогтоовол бослогын төв болсон хийдийн 
гол хамгаалах сахиус бурхад байх магадлалтай. Зэвсэгт бослогын 
удирдлага, бүтэц, үйл ажиллагаанд Самбуу дүвчингийн гүйцэтгэсэн 
үүрэг, нөлөө хэр байсныг тогтоовол судалгаанд бүрхэг зүйлүүд тодрох нь 
дамжиггүй. 

“Очирбатын яам”-ны тугны хиурын бичвэр нь хүнийг зоригжуулах 
увьдас бүхий, шашны гүн агуулгатай бичвэр байгаагаас үзэхэд, ердийн 
зүйл бус сахиусны хамгаалалт гэх саналыг дэвшүүлж байна. Мөн уг 
яамны сүлд тугны төвөд бичвэрт судлаачдын анхаарлаа хандуулна уу 
хэмээн хүсэхийн хамт дээрх туг нь бусад жанждын сүлд тугны нийтлэг 
загвар хэмээн үзэж байна. 

